
REGULAMENTU NO. 2001/23 
KONA-BA HARII SERBISU DADUR IDA IHA TIMOR-LESTE 

 
 Sekretáriu-Jeral nia Reprezentante Espesial (iha ne’e bolu nu’udar Administrador 
Tranzitóriu), 
 
 Tuir autoridade ne’ebe Konsellu Seguransa Nasoens Unidas nia Rezolusaun 1272 
(1999) ne’ebe sai iha loron 25 fulan Outubru tinan 1999 fó bá nia, hanesan hateten hikas 
iha Konsellu Seguransa Nasoes Unidas nia Rezolusaun 1338 (2001) ne’ebe fó sai iha 
loron 31 fulan Janeiru tinan 2001, 
 
 Haree mós bá Nasoens Unidas nia Administrasaun Tranzitóriu iha Timor-Leste 
(UNTAET) nia Regulamentu No. 1999/1 ne’ebe fó sai iha loron 27 fulan Novembru tinan 
1999 kona-ba Administrasaun Tranzitóriu iha Timor-Leste nia Autoridade, 
 
 Haree mós bá UNTAET nia Regulamentu No. 2000/11 ne’ebe fó sai iha loron 6 
fulan Marsu tinan 2000 kona-ba Organizasaun Tribunal sira iha Timor-Leste, hanesan 
emenda hosi UNTAET nia Regulamentu No. 2000/14 ne’ebe fó sai iha loron 10 fulan 
Maiu tinan 2000, no UNTAET nia Regulamentu No. 2000/30 ne’ebe sai iha loron 25 
fulan Setembru tinan 2000 kona-ba Regra Tranzitóriu sira Prosedimentu Kriminal ninian, 
 
 Halo tiha konsulta ho Konsellu Nasional Timor-Leste nian, 
 
 Ho Propózitu atu harii Instituisaun Penal sira no atu fó manejamentu efetivu bá 
Instituisaun Penal sira iha Timor Leste, 
 
 Halo promulgasaun tuir mai ne’e: 
 

Seksaun 1 
Definisaun Sira 

 
 Iha Regulamentu ida-ne’e, mak kontestu la presiza karik: 
 

“Ofisial Gabinete ka Membru Gabinete nian ba Justisa” katak ofisial Gabinete 
Administrasaun Tranzitóriu ne’ebe hili tuir UNTAET nia Regulamentu No. 
2000/23 ne’ebe iha responsabilidade kona-ba Justisa. 

 
“Detidu sira ne’ebe hein julgamentu” katak ema ida ne’ebe iha kustódia bainhira 
hein julgamentu; 

 
 “Direktor” katak Direktor Instituisaun Penal nian;  
 
 “Boletim Oficial” katak Gazeta Ofisial Timor-Leste nian; 
 
 “Dadur” katak ema dadur ida ka Ema iha kadeia laran ne’ebe hein ba tesi-lia; 
 



 “Juveníl” katak ema ida ne’ebe iha tinan ki’ik liu tinan 18; 
 

“Ekipa Supervizaun” katak Ekipa Supervizaun Instituisaun Penal ne’ebe harii iha 
Seksaun 9 Regulaamentu ne’e nian; 
 
“Instituisaun Penal” katak dadur-fatin ka sentru detensaun ka rua ne’e hotu; 
 
“Dadur” katak ema ida ne’ebe iha kompromisu ba Instituisaun Penal tuir lia-
kotun hosi tribunal ida. 
 
 

PART I – PRINSÍPIU JERAL SIRA 
 

Seksaun 2 
Prinsipiu Sira 

 
2.1 Instituisaun Penal idaidak sei hala’o sira nia operasaun: 
 

a) tuir Konvensaun Internasional Direitus Humanus nian hanesan iha 
Seksaun 2 UNTAET nia Regulamentu No. 1999/1 ne’ebe fó sai iha loron 
27 fulan Novembru 1999, no mós hanesan iha Nasoens Unidas nia Regra 
Minimum Standard kona-ba Tratamentu bá Dadur sira, Nasoens Unidas 
nia Prinsípiu Báziku kona-ba Tratamentu Dadur sira nian, Konvensaun 
Hasoru Tortura no Tratamentu Kruél seluk, ne’ebe la’os humanu ka 
Degradante ka Kastigu no Nasoens Unidas nia Prinsípiu Substánsia nian 
kona-ba Protesaun bá Ema hotu-hotu ne’ebe iha Detensaun laran ka iha 
Kadeia laran no Prinsípiu Étika Médiku sira ne’ebe iha importánsia bá 
Staf Saude sira nia Funsaun kona-ba Protesaun bá Dadur ka Ema iha 
Detensaun sira hasoru Tortura; 

 
b) iha dalan ida ne’ebe haree katak fó respeitu bá nesesidade especial no 

protesaun bá feto no juveníl sira, atu bele garante sira nia Direitu no sira 
nia moris di’ak, tuir Nasoens Unidas nia Konvensaun kona-ba 
Eliminasaun bá forma Diskriminasaun hotu-hotu hasoru Feto sira, 
Nasoens Unidas nia Konvensaun kona-ba Labarik sira nia Direitu, 
Nasoens Unidas nia Regra sira kona-ba Protesaun bá Juveníl ho Privasaun 
bá Liberdade no Nasoens Unidas nia Regra sira Minimum Standard kona-
ba Administrasaun Justisa Juveníl nian. 

 
2.2 Instituisaun Penal idaidak tenki hala’o sira nia operasaun tuir prinsipiu sira  mai 

ne’e: 
 

a) Ema hotu-hotu ne’ebe iha privasaun bá sira nia liberdade tenki simu 
tratamentu ho humanidade no ho respeitu bá integridade ema moris ida 
nian.  Privasaun bá liberdade la’os hasai tiha direitu humanu fundamental 



ema ida nian, ho exepsaun bá limitasaun sira ne’ebe hatudu duni katak iha 
nesesidade atu hatama ema ne’e iha kadeia laran. 

 
b) Tenki aplika beibeik regulamentu hirak ne’e nia dispozisaun sira maibe 

labele halo diskriminasaun tamba rasa, seksu, kór, lian, relijiaun ka 
konfisaun, polítika ka opiniaun seluk, orijen nasional ka sosial, 
propriedade, kapasidade laek, moris ka estatutu seluk. 

 
c) Sistema penitensiária tenki buka halo reforma no reabilitasaun sosial 

dadur sira nian. 
 

d) Ema ida labele, iha forma ruma, sujeitu bá detensaun ka dadur ho 
tratamenu ne’ebe halo ho tortura ka hahalok kruél, tratamentu ne’ebe la’os 
humanu ka degradante eh kastigu. 

 
e) Dadur sira ne’ebe hein ba tesi-lia tenki sujeitu bá tratamentu apropriadu 

kona-ba sira nia situasaun.  Tamba ne’e tenki haketak dadur sira ne’ebe 
hein bá tesi-lia husi sira ne’ebe kondenadu, salvu iha sirkunstánsia 
esepsional ruma. 

 
f) Tenki haketak Juveníl sira ne’ebe halo sala husi ema boot sira, no fó 

tratamentu bá sira tuir sira nia tinan no estatutu legal. 
 

g) Iha Instituisaun Penal bá mane no feto sira, fatin ne’ebe feto sira hela ba 
tenki iha feto ofisial ida nia responsabilidade no autoridade okos. 

 
h) Tenki halo de’it detensaun ka dadur ema ida tuir loloos dispozisaun lei 

ninian no ofisial kompetente sira no ema sira ne’ebe iha autorizasaun 
kona-ba propozitu ida-ne’e maka bele halo ne’e. 

 
i) Sei tau matan bá dadur sira nia estadu fíziku no mental ho nutrisaun, 

ijiene, sistema sanitáriu, rekreiu no ezersisiu fíziku nian ho standard. 
 

j) Dadur sira tenki iha asesu bá serbisu saude sira ne’ebe iha, la iha 
diskriminasaun kona-ba sira nia situasaun legal. 

 
k) Forsa ne’ebe ofisial kadeia sira uza ne’e rekursu ikus liu, no bele uza de’it 

forsa ne’e bainhira presiza duni atu hala’o orden, seguransa no protesaun 
staf nian no dadur seluk sira nian.  Forsa ne’e bele uza de’it iha dalan 
proporsional ba ameasa ka asaun hosi ema ka grupu ida. 

 
l) Tenki uza de’it medida disiplina ninian bainhira presiza atu hala’o orden, 

seguransa, no ema nia protesaun, no bainhira uza sei uza ho proporsaun no 
ho autoridade rasik. 

 
 



Seksaun 2 bis 
Implementasaun Programa Sira 

 
Sujeitu bá fundu sira ne’ebe iha kona-ba propózitu ida-ne’e, Instituisaun Penal hotu-hotu 
ne’ebe iha Regulamentu ida-ne’e nia okos tenki implementa programa sira reabilitasaun 
dadur nian, serbisu iha kadeia laran, edukasaun no treinu vokasional nian ne’ebe bele 
harii tuir Regulamentu nia dispozisaun sira. 
 
 

PARTE II – ARRANJU INSTITUSIONAL SIRA 
 

Seksaun 3 
Instituisaun Penal Sira 

 

3.1 Administrador Tranzitóriu bele harii Instituisaun Penal sira, ho avizu ida ne’ebe 
publika iha Boletim Oficial. 

3.2 Fatin sira ne’ebe uza hanesan Instituisaun Penal, bainhira Regulamentu hirak ne’e 
hala’o daudaun, hanesan Kadeia Becora, Kadeia Fatukero no Kadeia Baucau sira 
tenki sai hanesan Instituisaun Penal ida tuir dalan Regulamentu ida-ne’e ninian, la 
iha tan notifikasaun seluk. 

3.3 Avizu hotu-hotu kona-ba harii Instituisaun Penal ida nia estabelesimentu iha 
Seksaun ida ne’e ka sira nia Revogasaun tenki sai efetivu iha loron avizu nian. 

 

Seksaun 4 
Serbisu Kadeia Nian 

 

4.1 Tenki iha Serbisu Kadeia nian ida ne’ebe halo parte iha Serbisu Públiku 
Administrasaun Tranzitóriu Timor-Leste nian (ETTA), no ema ida ne’ebe serbisu 
iha Serbisu ne’e tenki halo tuir Regulamentu ne’e, UNTAET nia Regulamentu 
seluk, no Regra, Orden no Kódigu Konduta sira ETTA ninian ne’ebe bele aplika 
bá membru sira Serbisu Públiku ka Serbisu Kadeia ninian. 

4.2 Knaar Serbisu nian maka: 

a) halo serbisu hotu-hotu ne’ebe presiza atu halo hodi hala’o didi’ak 
administrasaun  Instituisaun Penal sira iha Timor-Leste tuir dispozisaun 
sira Regulamentu ida-ne’e ninian; 

b) rai didi’ak estatístika sira no informasaun kona-ba Instituisaun Penal nia 
planeamentu no administrasaun; no 



c) partisipa iha prosesu rekrutamentu Ofisial Kadeia sira nian tuir 
dispozisaun sira iha Seksaun 1 UNTAET nia Regulamentu No. 2000/3. 

4.3 Bele aplika Regulamentu ida-ne’e nia dispozisaun no regra ka orden hotu-hotu, 
ne’ebe bele halo hanesan rezultadu husi Regulamentu ida-ne’e, bá ema hotu-hotu 
ne’ebe serbi tuir lei nu’udar Ofisial Kadeia nian wainhira Regulamentu ida-ne’e 
tama iha vigor, hanesan ema sira-ne’e hili tuir Regulamentu ida-ne’e, no tenki 
konsidera serbisu uluk nian iha naran lei ida nia okos hanesan serbisu tuir 
Regulamentu ida-ne’e nian. 

Seksaun 5 
Direktór Instituisaun Penal Nian 

 

5.1 Tenki iha Direktór Instituisaun Penal nian ida ne’ebe Membru Gabinete ba 
Justisa maka hili.  Direktór ne’e maka sei sai hanesan ulun-boot Serbisu Kadeia 
nian no nia sujeitu bá diretiva no kontrolu hosi Membru Gabinete ba Justisa, no 
responsavel bá administrasaun jerál Regulamentu ida-ne’e nian. 

5.2 Direktór nia knaar tenki inklui: 

(a) halo proposta bá regra sira kona-ba administrasaun Instituisaun 
Penal sira nian no haree katak regra sira ne’ebe approva kona-ba 
administrasaun Instituisaun Penal sira nian hala’o duni; 

(b) dezenvolve programa nasional sira bá Ofisial Kadeia sira nia treinu 
atu haree katak iha profesionalismu nível aas tebes no halo mós 
rekrutamentu bá ema loos atu sai hanesan Ofisial Kadeia nian; 

(c) prepara orsamentu Serbisu Kadeia nian no hala’o administrasaun 
bá fundu sira ne’ebe fó bá Serbisu; 

(d) autoriza no hala’o investigasaun bá Instituisaun Penal nia 
administrasaun di’ak, sistema liberdade kondisionál no modelu 
reabilitasaun sira; 

(e) harii no hala’o programa sira reabilitasaun ninian, serbisu iha 
kadeia laran, edukasaun no treinu vokasional nian bá dadur sira 
bainhira presiza atu sira bele tama fali iha sosiedade nia laran 
bainhira sira sai hosi kadeia, maibe ida-ne’e sei depende bá 
avaliasaun fundu sira kona-ba propózitu ida-ne’e nian. 

(f) prepara Manuál Kadeia nian iha lian ne’ebe presiza hodi haktuir no 
esplika momoos dispozisaun sira Regulamentu ida-ne’e ninian no 
Regra sira ne’ebe halo iha ne’e no sira nia implementasaun prátiku; 

(g) harii mekanizmu loos ida kona-ba distribuisaun renda nian ne’ebe 
bele hetan hosi programa sira serbisu nian, haree tuir ba serbisu 
internasional nia standard; 



(h) halo proposta regra sira nian bá Instituisaun Penal nia 
administrasaun internu; 

(i) harii prosedimentu ida kona-ba klasifikasaun dadur sira nian no 
halo sira nia avaliasaun; no  

(j) dala ruma hala’o knaar sira seluk ne’ebe iha relasaun ho 
Regulamentu ida-ne’e,  tuir Membru Gabinete ba Justisa nia 
hakotun. 

5.3 Bainhira hala’o nia knaar, Direktór tenki iha tulun hosi membru staf sira wainhira 
presiza atu hala’o ho efetividade no efisiénsia dispozisaun sira Regulamentu ida-
ne’e ninian. 

5.4 Direktór bele fó poder no knaar Direktor nian bá Jerente ida hosi Instituisaun 
Penal ida ne’ebe serbisu tuir Seksaun 6, sujeitu bá termu hanesan no kondisaun 
delegasaun nia regra sira ne’ebe mai iha Seksaun 8. 

5.5 Delegasaun autoridade nian iha Seksaun ida-ne’e bele sai de’it efektivu se 
instrumentu delegasaun nian iha aprovasaun no lori Membru Gabinete Justisa nia 
asinatura. 

5.6 Direktór sei hato’o relatoriu anual ida bá Membru Gabinete ba Justisa kona-ba 
administrasaun no situasaun Instituisaun Penal sira nian. 

 

Seksaun 6 
Jerente Instituisaun Penal Nian 

6.1 Membru Gabinete ba Justisa sei hili Jerente ida bá Instituisaun Penal idaidak 
ne’ebe harii tuir Regulamentu ida-ne’e. 

6.2 Jerente Instituisaun Penal nian tenki: 

a) iha responsabilidade kona-ba kontrolu, supervizaun no 
administrasaun jerál bá instituisaun ida ne’ebe nia hetan pozisaun 
nu’udar jerente; 

b) iha responsabilidade kona-ba seguransa no dadur sira no ema hirak 
ne’ebe iha instituisaun laran no instituisaun rasik; 

c) iha responsabilidade atu hala’o orden no disiplina iha instituisaun 
laran; 

d) halo rekomendasaun atu hili regra sira kona-ba instituisaun nia 
administrasaun internu; 



e) haree bá programa reabilitasaun nian, serbisu iha kadeia laran, 
edukasaun no treinu vokasional nian ne’ebe iha fundus atu hala’o 
nia implementasaun ho hanoin ida kona-ba dadur sira nia 
nesesidade espesial; no 

f) hala’o knaar sira seluk ne’ebe iha relasaun ho Regulamentu ida- 
ne’e tuir sa’ida maka Direktór hakotun. 

 

Seksaun 7 
Ofisial Kadeia Sira 

 

7.1 Wainhira hala’o sira nia knaar, Jerente hosi Instituisaun Penal sira tenki simu 
tulun hosi Ofisial Kadeia sira wainhira sira presiza atu hala’o orden, seguransa no 
disiplina iha instituisaun laran. 

7.2 Serbisu Sivil no Serbisu Empregu Públiku nian, halo tuir prosedimentu ne’ebe iha 
Seksaun 1 UNTAET nia Regulamentu 2000/3, tenki hili ema sira ho qualifikasaun 
determinadu no karakter atu sai Ofisial Kadeia nian iha Serbisu Kadeia nia laran. 

7.3 Ofisial Kadeia sira ka ema seluk ne’ebe serbisu iha Instituisaun Penal sira tenki 
tuir maka'as Kódigu Konduta ne’ebe mai iha UNTAET nia Diretiva. 

Seksaun 8 
Delegasaun Autoridade Nian 

 

8.1 (a) Jerente Instituisaun Penal sira nian bele fó delegasaun bá Ofisial Kadeia 
sira poder tomak ka balun ne’ebe Regulamentu ida-ne’e fó bá sira, husi surat ne’ebe lori 
Jerente sira-ne’e nia asinatura. 

(b) Surat (instrumentu) delegasaun nian bele sai de’it efektivu no iha folin se 
lori Direktór nia asinatura no ne’ebe hatudu katak nia hatán fó nia autoridade bá 
delegasaun ne’e no oinsá maka delegasaun ne’e sei hala’o. 

8.2 Ba Regulamentu ida-ne’e nia propózitu, delegadu nia ezersisiu podér nian iha 
Seksaun ida-ne’e tenki konsidera hanesan Jerente nia ezersisiu podér nian. 

8.3 Tuir Seksaun ida-ne’e, bele fó delegasaun bá ema espesífiku ida ka bá ema ida ka 
ema sira ne’ebe iha knaar espesífiku ka ne’ebe iha kategoria gabinete nian. 

8.4 Delegasaun iha Seksaun ida-ne’e bele: 

a) depende bá kondisaun, kualifikasaun ka esepsaun hirak ne’e tuir surat 
delegasaun nian; no 

b) hasai tiha ka halo alterasaun ba tuir surat ne’ebe Jerente hakerek no asina.  



8.5 Iha ne’e tuir Regulamentu ida-ne’e podér ne’ebe Jerente iha depende bá Jerente 
nia opiniaun, nia fiar ka estadu nia neon nian kona-ba lia ida no depende mós bá 
podér ne’ebe hato’o tuir Seksaun ida-ne’e; delegadu bele hala’o podér ne’e tuir 
delegadu nia opiniaun, fiar ka estadu nia neon nian kona-ba lia ne’e. 

8.6 Jerente bele hala’o podér ida biar nia delega tiha nia podér tuir Seksaun ida-ne’e. 

 

Seksaun 9 
Instituisaun Penal nia Ekipa Supervizaun 

 

9.1 Iha ne’e hahú Instituisaun Penal nia Ekipa Supervizaun. 

9.2 Ekipa Supervizaun sei iha membru nain tolu ne’ebe Administrador Tranzitóriu 
maka hili. 

9.3 Ekipa Supervizaun nia podér maka ne’e: 

(a) vizita no halo inspesaun iha naran altura ida bá Instituisaun Penal 
nia fatin tomak ka balun de’it atu haree kondisaun instituisaun nian 
ka kondisaun dadur sira nian ho propózitu ida atu hatene loloos 
katak halo tuir duni Regulamentu ida-ne’e nia dispozisaun sira, liu-
liu hirak ne’ebe kona-ba tratamentu dadur nian; 

(b) simu iha privadu ka iha públiku kesar hosi dadur sira no hala’o 
kedas investigasaun bá kesar sira-ne’e, no di’ak liu tan fó hatene bá 
ema ne’ebe kesar kona-ba rezultadu no medida ne’ebe hola; 

(c) halo inkéritu ida bá alegasaun kona-ba abuzu sira hasoru dadur ida 
iha Instituisaun Penal ka ne’ebe iha ligasaun ho ne’e; 

(d) halo rekomendasaun bá Direktór kona-ba lia ne’ebe iha relasaun 
ho Instituisaun Penal nia operasaun; 

(e) hato’o kedas relatóriu ida bá Membru Gabinete ba Justisa nian 
bainhira hala’o inspesaun ida, vizita ka investigasaun no bainhira 
Membru Gabinete Justisa nian hakotun; 

(f) hala’o inkéritu bá lia ruma ne’ebe Membru Gabinete ba Justisa 
nian hato’o mai,  ne’ebe iha relasaun ho Instituisaun Penal; 

(g) hala’o knaar seluk ne’ebe iha relasaun ho Regulamentu ida-ne’e 
tuir Membru Gabinete ba Justisa hakotun; no 

(h) hato’o relatoriu anual ida bá Membru Gabinete ba Justisa nian 
kona-ba nia funsaun sira; 



9.4 Dadur ida labele simu kastigu ka lakon direitu ka priviléjiu tanba nia hato’o kesar 
ida bá Ekipa Supervizaun nian ka bá Autoridade seluk ne’ebe harii tuir lei.  
Jerente tenki fó hatene bá dadur sira kona-ba direitu ida-ne’e no haree katak 
dadur sira simu duni protesaun hosi vingansa. 

9.5 Membru hosi Ekipa Supervizaun sira iha kontratu bá tinan rua no Administrador 
Tranzitóriu bele hakotu sira nia serbisu se iha razaun justu ida molok sira nia 
kontratu ramata.  

9.6  Ekipa Supervizaun sei vizita Instituisaun Penal hotu-hotu pelumenus dala ida iha 
fulan tolu nia laran no halo inspesaun kompletu pelumenus dala ida tinan ida. 

9.7 Membru Ekipa Supervizaun sira sei ramata sira nia responsabilidade tuir 
Regulaamentu ida-ne’e ho imparsialidade no independensia. 

9.8 Ekipa Supervizaun sei hala’o podér sira ne’ebe sira simu tuir Seksaun ida-ne’e 
haruka tuir Termu Referénsia sira ne’ebe Membru Gabinete ba Justisa nian halo 
no ne’ebe Administrador Tranzitoriu aprova. 

9.9 Membru Ekipa Supervizaun sira sei simu subsídiu onoráriu no insidental ne’ebe 
presiza atu hala’o sira nia knaar ho efetividade, bainhira Administrador 
Tranzitóriu hakotun. 

9.10 Tau fundus bá Subseksaun 9.9 nia propózitu, buat ida ne’ebe sei halo tuir 
prosedimentu ne’ebe hateten iha UNTAET nia Regulamentu No. 2000/20. 

9.11 Direktór sei haree katak Ekipa Supervizaun iha fasilidade ne’ebe presiza atu 
hakotu sira nia responsabilidade ho efisiénsia. 

9.12 Ofisial idaidak hosi Instituisaun Penal ida sei koopera makaas no fó asistensia 
tomak bá Ekipa Supervizaun bainhira sira vizita Instituisaun Penal. 

 

Seksaun 10 

Vizitante Ofisial Sira 

 

10.1 Administrador Tranzitóriu, no Membru Gabinete ba Justisa, membru sira hosi 
Gabinete ETTA nian, Juis hotu-hotu hosi Tribunal sira no ofisial sira seluk ne’ebe 
Administrador Tranzitóriu bele hili tuir anúnsiu ida ne’ebe publika iha Boletin 
Ofisial, ema sira-ne’e maka Vizitante Ofisial bá Instituisaun Penal. 

10.2 Vizitante hotu-hotu ne’ebe bá vizita Instituisaun Penal ida tuir Seksaun ida-ne’e, 
bele tama no ezamina kondisaun instituisaun ida nian no dadur sira nian, naran 



altura ida, no bele hakerek observasaun ruma ne’ebe sira iha kona-ba instituisaun 
nia kondisaun ka abuzu iha Livru Vizita nian ne’ebe Jerente maka rai.   

10.3 Promotór idaidak, Investigadór, Konselleiru Legal, Juis ka ofisial ruma ne’ebe iha 
autorizasaun hosi Administrasaun Tranzitóriu tenki iha direitu atu tama iha 
Instituisaun Penal ida atu hala’o knaar ruma ne’ebe nia simu tuir Regulamentu 
ida-ne’e ka lei seluk. 

10.4 Ofisial idaidak hosi Instituisaun Penal ida sei fó kooperasaun tomak no fó 
asisténsia tomak bá ema ruma ne’ebe hala’o vizita ofisial ida bá Instituisaun 
Penal tuir Regulamentu ida-ne’e. 

 

PARTE III – ADMISAUN NO TRATAMENTU DADUR SIRA NIAN 

Seksaun 11 

Prosedimentu atu halo admisaun bá dadur sira 

11.1 Ema ida labele hetan admisaun bá (tama) Instituisaun Penal ida se la iha 
prokurasaun orden kadeia nian ne’ebe válidu husi Juis ida. 

11.2 Biar dispozisaun sira iha Subseksaun 11.1, 

(a) labarik ida tinan ki’ik liu fulan neen bele hetan admisaun hamutuk ho nia 
inan ne’ebe dadur hela tuir lei, no  

(b) iha sirkunstánsia espesial no bainhira Jerente Instituisaun nian hanoin 
katak iha justifikasaun, labarik ida ne’ebe iha fulan neen to’o tinan rua 
bele hetan admisaun hamutuk ho nia inan ne’ebe dadur hela tuir lei. 

(c) wainhira halo desizaun iha Seksaun ida-ne’e nia laran, Jerente tenki hatene 
sá’ ida maka di’ak liu bá labarik nia interese. 

(d) wainhira halo admisaun bá labarik ida iha Instituisaun Penal hamutuk ho 
nia inan, Jerente Instituisaun Penal ne’e tenki haree katak labarik ne’e iha 
nia nesesidade báziku sira. 

11.3 Jerente Instituisaun Penal nian bainhira halo admisaun ka molok atu halo 
admisaun bá dadur ida, nia tenki: 

(a) haree katak informasaun tuir mai ne’e tama duni iha rejistu ida ka iha data 
prosesora eletróniku nian ida: 

(i) informasaun kona-ba dadur ida nia identidade; 

(ii) razaun sira bá nia kometimentu no autoridade; no 



  (iii) loron no oras bainhira halo admisaun bá ema ne’e; 

(b) fó bá dadur ne’e dokumentu ho informasaun iha lian-fuan ne’ebe ema ne’e 
hatene kona-ba tratamentu dadur sira iha nia kategoria ne’e iha, direitu 
hotu-hotu no dadur nia priviléjiu sira no disiplina ne’ebe mak presiza no 
se dadur ne’e maka ema la hatene lee no hakerek, nia tenki simu 
informasaun orál. 

(c) ho dadur nia konsentimentu, hato’o information bá nia família ka belun 
ne’ebe nia hatudu bá katak dadur ne’e tama iha instituisaun iha loron ida-
ne’e, desde ke detidu ne’ebe hein ba tesi-lia iha autorizasaun atu nia rasik 
fó hatene kedas bá nia família ka belun no tenki fó fasilidade bá nia atu 
halo ne’e; 

(d) halo dadur nia avaliasaun bá dala uluk ho propózitu atu deside kona-ba nia 
klasifikasaun tuir prosedimentu ne’ebe harii iha Seksaun 5.2(i); no 

(e) lori dadur ne’e bá hasoru doutor ida atu halo ezaminasaun bá nia estadu 
fíziku no mental. 

11.4 Wainhira Jerente Instituisaun Penal ida haree katak dadur ne’e moras ka terus 
tamba moras fíziku ka dezorden mental, Jerente tenki haree katak dadur ne’e 
simu duni ezaminasaun hosi doutor ida, molok hatama nia bá instituisaun. 

11.5 Molok atu hatama dadur ida bá Instituisaun Penal, Jerente tenki halo inkéritu bá 
dadur ne’e kona-ba nia rekord médiku no atu hatene se nia iha karik problema 
médiku ruma ne’ebe tenki hato’o bá Jerente hodi hatene. 

Seksaun 12 

Marka Dijital no Sasukat 

12.1 Jerente hosi Instituisaun Penal hotu-hotu tenki hasai marka dijitál no sukat dadur 
idaidak nia isin; se presiza karik, Ofisial Kadeia instituisaun nian bele uza forsa 
ne’ebe nato’on atu halo dadur sira tuir orden. 

12.2 Bainhira detidu sira ne’ebe hein ba tesi-lia simu absolvisaun ka lia ne’e halakon 
tiha molok julgamentu atu hahú ka iha julgamentu laran, tanba la iha evidénsia 
nato’on, tenki sobu tiha rejistu marka dijitál no sasukat ne’ebe hasai iha detensaun 
laran kona-ba akuzasaun bá sala ne’e. 

12.3 Jerente hosi Instituisaun Penal idaidak tenki haruka resposta periódiku bá Juis 
Investigasaun nian atu hatudu katak rejistu detidu sira ne’ebe hein ba tesi-lia 
ninian sobun duni ona tuir Seksaun ida-ne’e. 

12.4 Jerente hosi Instituisaun Penal tenki haree katak informasaun kona-ba dadur sira 
rai duni iha konfidensialidade laran. 



12.5 Ema ida labele halo divulgasaun kona-ba dadur ida nia informasaun ne’ebe sira 
hatene bainhira hala’o administrasaun ka hala’o lei tuir Regulamentu ida-ne’e, ho 
esepsaun: 

(a) se iha autorizasaun hosi Regulamentu ida-ne’e ka lei seluk; 

(b) se iha nesesidade ida ne’ebe justu kona-ba administrasaun ka wainhira 
hala’o Regulamentu ida-ne’e; 

(c) bá propózitu sira prosedimentu legal ninian ne’ebe mai husi  
administrasaun ka wainhira hala’o Regulamentu ida-ne’e eh ka orden hosi 
tribunal ida; 

(d) bá ajénsia ida governu nian ho propózitu atu hala’o didi’ak nia knaar sira; 
ka 

(e) ho dadur nia konsentimentu, bá se’e maka bele hato’o informasaun ba. 

 

Seksaun 13 
Kustódia Legal 

 

13.1 Jerente hosi Instituisaun Penal idaidak tenki iha kustódia legál bá ema hotu-hotu 
ne’ebe tuir lei iha Instituisaun laran. 

13.2 Kustódia legal dadur ida nian tuir Subseksaun 13.1 tenki hahú kedas bainhira 
simu dadur ne’e iha Instituisaun Penal ka iha kustódia ka Ofisial Kadeia ida hosi 
Instituisaun Penal ne’e no tenki kontinua bainhira dadur ne’e iha Instituisaun 
Penal laran eh tamba razaun ruma la iha kustódia laran ka iha kontrolu ka 
supervizaun hosi Ofisial Kadeia ida nian ka ema seluk tuir Regulamentu ida-ne’e. 

13.3 Wainhira tamba razaun ruma maka dadur ida iha instituisaun nia liur nia hela iha 
kustódia ka iha kontrolu ka supervizaun ema seluk ruma nian tuir Regulamentu 
ida-ne’e, ema ne’e tenki iha podér no obrigasaun sira Ofisial Kadeia nian bainhira 
dadur ne’e iha nia liman. 

13.4 Bainhira tamba moras ka tamba Ofisial Kadeia ne’e kapasidade laek ka ema ida 
ne’ebe kaer kustódia ka kontrolu ka halo supervizaun bá naran dadur ida iha 
Instituisaun Penal nia liur, ka tamba razaun ruma, kustódia ka kontrolu ka 
supervizaun ne'e ramata, dadur ne’e tenki fila fali bá Instituisaun Penal.  Se dadur 
ne’e la fila, ne’e konsidera katak nia halai hosi kustódia legal nune’e nia moris iha 
liberdade ne’ebe la’os legal, no nia sei hatán bá lei. 

 

 



 

Seksaun 14 
Haketak Dadur Sira 

 

14.1 Jerente hosi Instituisaun Penal idaidak tenki haree katak dadur sira ne’ebe iha 
kategoria hanesan tuir mai ne’e tenki haketak malu: 

(a) mane hosi feto dadur sira, ne’ebe tenki hela iha área ketak; 

(b) dadur sira ketak hosi detidu sira ne’ebe hein ba tesi-lia; 

(c) juveníl sira ketak hosi adultu sira, maibe iha de’it kazu hirak ne’ebe mak 
la di'ak bá juveníl nia interese; 

(d) kategoria dadur sira ne’ebe Direktór bele espesifika hosi kategoria seluk 
ne’ebe nia espesifika tiha ona. 

14.2 Jerente hosi Instituisaun Penal idaidak tenki, iha ne’ebe maka bele aplika, haree 
bá dadur sira iha kategoria tuir mai ne’e nia nesesidade espesial ho hanoin ida bá 
sá’ ida maka di’ak bá dadur idaidak: 

(a) juveníl sira; 

(b) feto sira, liu-liu sira kabuk ka ho oan-nurak; no 

(c) dadur sira ne’ebe kapasidade mental laek. 

14.3 Jerente hosi Instituisaun Penal idaidak tenki salvaguarda suspeitu sira ne’ebe iha 
detensaun sira nia direitu no priviléjiu sira. 

 

Seksaun 15 
Dadur Sira Nia Moris Di’ak 

 

15.1 Jerente hosi Instituisaun Penal idaidak tenki haree katak dadur sira detidu duni 
iha kondisaun justu, seguru, protejidu no humanu. 

15.2 Dadur idaidak iha Instituisaun Penal hotu-hotu tuir Regulamentu ida-ne’e tenki 
iha direitu hirak tuir mai ne’e: 

(a) toba-fatin no hena-taka moos; 

(b) iha asesu bá fasi-fatin atu dadur hotu-hotu bele hariis bainhira nia presiza 
tamba ijiene; 

(c) iha bee-hemu moos bainhira dadur ida presiza no ai-han di’ak no nato’on; 



(d) ahi-oan naturál ka artifisiál; 

(e) asesu bá fasilidade no produtu sanitáriu; 

(f) fasilidade atu koir hasan-rahun; 

(g) faru-hatais moos no aseitável; 

(h) mínimu oras rua atu halo ezersisiu fiziku iha uma nia liur ho anin moos no 
loron-naroman loron-loron; 

(i) asesu bá vizita privadu sira; 

(j) asesu bá konsellu legal no ko’alia ho nia ho liberdade, la’os iha ema nia 
oin no ho konfidensialidade; 

(k) asesu bá kuidadu médiku no tratamentu; 

(l) simu no haruka karta; no 

(m) asesu bá membru sira hosi Ekipa Supervizaun nian. 

 

15.3 Sujeitu bá Subseksaun 15.4, direitu sira iha Subseksaun 15.2 bele iha limitasaun 
se iha emerjénsia ida iha Instituisaun Penal, se instituisaun nia seguransa hetan 
ameasa ka se saude ka protesaun ema ida nian hetan ameasa ka tamba razaun 
seluk tuir lei. 

15.4 Labele nega dadur ida nia direitu ida ka direitu sira tuir Seksaun ida-ne’e, se 
negasaun bá direitu ne’e bele halo aat bá dadur ne’e nia saude ka hatún nia 
dignidade. 

15.5 Labele nega dadur ida nia direitu ne’ebe fó tuir iha Seksaun ida-ne’e hanesan 
kastigu bá sala ne’ebe halo hasoru disiplina ida. 

15.6 Jerente hosi Instituisaun Penal hotu-hotu, ne’ebe maka bele aplika, fó provizaun 
adekuadu no apropriadu bá dadur sira nia relijiaun oin-oin no nesesidade 
espirituál sira. 

 

Seksaun 16 
Serbisu Kadeia Nian 

 

16.1 Dadur ida tenki halo serbisu tuir Jerente nia orden. 



16.2 Detidu sira ne’ebe hein ba tesi-lia la presiza hala’o serbisu, maibe tuir sira nia 
hakarak, no sujeitu bá orden sira husi Jerente, hala’o serbisu tuir Jerente bele 
arranja. 

16.3 Bainhira fó diretiva ka arranja serbisu ida bá dadur ida atu halo, Jerente tenki 
haree bá dadur ne’e nia otas no saude fíziku no mental no abilidade ruma ka 
esperiénsia serbisu ne’ebe dadur ne’e iha. 

 

Seksaun 17 
Kesar Sira 

 

17.1 Ho prejuízu-laek bá direitu seluk ruma, dadur hotu-hotu bele hato’o naran altura 
ida sira nia kesar ka rekerimentu bá Jerente ka bá ema ida ne’ebe iha 
autorizasaun.  Se kesar ne’e hasoru Jerente, tenki hato’o bá Direktór. 

17.2 Ema ida ne’ebe simu kesar ka rekerimentu ne’e tenki fó bá dadur ne’e 
oportunidade ne’ebe presiza atu halo testamentu kompletu kona-ba kesar ka 
rekerimentu ne’e sem halo sensura bá testamentu ne’e. 

17.3 Maka kesar ka rekerimentu ne’e frívolu ka la iha hún, tenki trata no hatán kedas. 

17.4 Wainhira bele, tenki hato’o kedas bá Ekipa Supervizaun nian kesar ida ne’ebe 
halo alegasaun katak iha abuzu hasoru dadur ida ka halo violasaun bá nia direitu 
hodi halo investigasaun ba. 

17.5 Wainhira halo kesar kona-ba abuzu nian hasoru Ofisial Kadeia nian ida, Jerente 
ka ne’ebe maka apropriadu, Direktór tenki haree katak ofisial ne’e muda tiha hosi 
pozisaun ida ne’ebe bele halo nia tama iha kontaktu ho dadur ne’e,  to’o hetan 
rezultadu investigasaun nian. 

Seksaun 18 
Sala Hasoru Disiplina 

 

18.1 Ema ida ne’ebe: 

(a) la halo tuir orden legal ruma ne’ebe mai hosi Ofisial Kadeia nian; 

(b) lakohi tau-matan eh fó atensaun bá nia serbisu; 

(c) halo sasan ho abuzu ka ho laran-fo’er, husi lian-fuan ka hahalok; 

(d) halo ameasa aat bá ema seluk; 

(e) la iha autoridade, ko’alia ho naran ema ida, ne’ebe la’os dadur ka Ofisial 
Kadeia nian ka ema seluk ida ne’ebe tuir lei tama iha Instituisaun Penal; 



(f) la iha lisensa, sai hosi nia dadur-fatin, serbisu-fatin ka fatin sira ne’ebe hili 
bá nia hela ba; 

(g) halo tráfiku ho artigu (sasán) ka substánsia (buat) sira ne’ebe la iha 
lisensa; 

(h) tama iha jogatina; ka 

(i) halo interferénsia, adultera ka troka teste ka amostra ida kona-ba teste 
médiku; 

halo sala ki’ik ida hasoru disiplina no sujeitu atu simu kastigu tuir Regulamentu 
ida-ne’e nia dispozisaun sira iha Seksaun 23.1. 

 

18.2 Ema ida ne’ebe: 

(a) halo desfigurasaun, halo aat ka sobu buat ruma iha Instituisaun Penal 
laran, ka sasan ruma ne’ebe la’os ninian; 

(b) baku ema seluk ruma, inklui dadur seluk; 

(c) halai hosi detensaun legal Instituisaun Penal ida nian; 

(d) iha artigu ka substánsia ida iha nia liman ne’ebe la’os ofisial ida maka fó 
ka autoriza, iha preskrisaun hosi ofisial médiku ida, doutor ka doutor 
nehan nian, ka la iha lisensa tuir Regulamentu ne’e; 

(e) lori ka uza tua-manas, droga visiadu ka droga dependénsia nian ka 
substánsia ka artigu la’os autorizadu ne’ebe la fó ho autorizasaun bá dadur 
ka lori ka uza tua-manas ka droga visiadu ka droga dependénsia nian 
ne’ebe fó tuir lei iha dalan ida ne’ebe la’os tuir preskrisaun ka 
autorizasaun; 

(f) iha kilat ida; 

(g) hasai propriedade hosi ema seluk; 

(h) halo revolta ka dada dadur sira ba revolta; 

(i) halo asaun ka omisaun ida ne’ebe hasoru orden dia’k, administrasaun ka 
seguransa kadeia nian ka seguransa dadur sira nian; 

halo sala boot ida hasoru disiplina no nia sujeitu atu simu kastigu tuir 
Regulamentu ida-ne’e nia dispozisaun sira iha Seksaun 23.2. 

 



18.3 Dadur ida ne’ebe buka atu halo sala ida hasoru disiplina ka ema ne’ebe halo ema 
raan-sa’e, tulun, buka ka fó lia konsellu bá komisaun kona-ba sala ida hanesan 
hatudu iha Subseksaun 18.1 no 18.2, nia tenki sujeitu bá tratamentu no kastigu 
tuir dalan ida ne’ebe hanesan nia duni maka halo sala ne’e. 

 

Seksaun 19 
Jerente nia Podér kona-ba Disiplina 

 

 Jerente hosi Instituisaun Penal hotu-hotu sei iha podér atu hatene kona-ba kesar 
ruma ne’ebe iha relasaun ho sala hasoru disiplina nian tuir Seksaun 18 Regulamentu ida-
ne’e nian. 

Seksaun 20 
Podér atu halo Inkéritu ba Sasin sira 

 

 Jerente idaidak hosi Instituisaun Penal ida bele, bainhira rona tiha kesar ida tuir 
Seksaun 19, hala’o inkéritu bá ema ida kona-ba alegasaun sala ida nian bainhira nia halo 
tiha juramentu ka lae. 

 

Seksaun 21 
Akuzasaun bá Sala Disiplina Nian 

 

 Akuzasaun bá alegasaun kona-ba sala disiplina ida ne’ebe dadur ida halo tuir 
Seksaun 18, bele hato’o mai hosi Ofisial Kadeia nian ida no tenki hato’o alegasaun ne’e 
bá Jerente instituisaun ninian ne’ebe tenki rona akuzasaun ne’e ka se apropriadu karik 
hato’o kazu ne’e bá Promotór. 

 

Seksaun 22 
Prosedimentu bá Audiénsia Disiplina Nian 

22.1 Dadur ida ne’ebe hetan akuzasaun kona-ba sala ida hasoru disiplina tenki simu 
surat avizu ida kona-ba akuzasaun ne’e ho alegasaun kona-ba sala ne’e, loron 
ne’ebe maka halo sala ne’e, faktu sira ne’ebe maka alegasaun ne’e bazeia no 
identifika mós Regulamentu nia dispozisaun ida ne’ebe maka alega katak nia halo 
violasaun hasoru. 

22.2 Audiénsia no inkéritu ne’ebe temi sai iha Seksaun 19 no 20, tenki halo iha dadur 
ne’ebe hetan alegasaun katak halo sala ne’e nia oin, ne’ebe dadur ne’e tenki iha 
direitu atu ko’alia no bolu ka husu lia bá sasin sira no halo nia aprezentasaun. 



22.3 Jerente labele dehan katak dadur ne’ebe hetan akuzasaun ne’e halo duni sala, so 
se nia haksolok ho prova sira ne’ebe hato’o iha audiénsia katak dadur ne’e halo 
duni sala hasoru disiplina ne’e. 

22.4 Dadur ida ne’ebe hetan akuzasaun kona-ba sala hasoru disiplina tenki simu meiu 
sira ne’ebe justu hodi hadia nia defeza, ne’ebe wainhira presiza inklui mós serbisu 
durubasa nian. 

 
Seksaun 23 

Kastigu Sira 

23.1 Dadur ida ne’ebe sala kona-ba sala disiplina nian tuir Seksaun 18.1 tenki sujeitu 
bá kastigu ida ka liu tan hanesan tuir mai ne’e: 

(a) avizu no bolu atensaun; 

(b) lakon priviléjiu sira; ka 

(c) hala’o serbisu extra. 

23.2 Dadur ida ne’ebe halo sala kona-ba sala disiplina nian tuir Seksaun 18.2 tenki 
sujeitu bá kastigu ida ka liu tan hanesan tuir mai ne’e: 

(a) avizu no bolu atensaun; 

(b) lakon priviléjiu sira; 

(c) hala’o serbisu extra; 

(d) detensaun iha dadur sira nia toba-fatin to’o másimu loron hitu; 

(e) indeminizasaun; ka 

(f) hasai sasan ne’ebe tuir lei iha ligasaun ho sala ne’e no halakon sasan ne’e 
tuir Jerente hanoin katak ne’e apropriadu; 

maibe juveníl ida labele sujeitu bá kastigu tuir parágrafu (e) no (f) wainhira la iha 
Direktór nia aprovasaun ba-dala-uluk. 

 

Seksaun 24 
Direitu bá Apelu 

 

24.1 Dadur  ida ne’ebe halo sala kona-ba sala disiplina ninian tuir Regulamentu ida-
ne’e hateten, no la haksolok ho rezultado ka kastigu ne’ebe nia hetan, mak bele, 
nia sei hato’o nia apelu bá Jerente hodi kontesta hasoru rezultadu ka kastigu ne’e. 



24.2 Jerente hosi Instituisaun Penal ida tenki haree katak dadur ida ne’ebe hatudu 
katak nia hakarak halo apelu hasoru rezultadu ka kastigu ida nia tenki simu 
asisténsia apropriadu atu halo apelu ne’e. 

24.3 Kastigu ne’ebe fó bá dadur ne’e tenki kontinua nafatin to’o halakon tiha apelu 
ne’e. 

24.4 Ho propózitu sira atu rona apelu sira tuir Seksaun ida-ne’e nian, Tribunal Lokal 
sira ne’ebe Instituisaun Penal ida harii iha distritu idaidak tenki hili Juis rua atu 
atende Instituisaun ne’e pelumenus dala ida semana rurua nia laran atu rona no 
deside kona-ba apelu hosi dadur sira.  

24.5 Juis ne’ebe Tribunal Lokal ida hili tuir Subseksaun 24.4 tenki serbi iha periodu 
ida ne’ebe labele liu tinan rua, bainhira liu tiha periodu ida-ne’e Tribunal tenki 
hili fali juis ida hodi hola nia fatin. 

24.6 Juis ne’ebe rona hela apelu ida tuir Seksaun ida-ne’e hateten bele simu (konfirma) 
no la simu (rekuza) rezultadu sira no bainhira apropriadu bele hamate tiha 
rezultadu sira-ne’e, ka simu kastigu ne’ebe Jerente fó ka troka kastigu ne’e ho 
kastigu ida ne’ebe apropriadu. 

 

Seksaun 25 
Referénsia bá Promotór Públiku 

 
Iha naran altura ida iha audiénsia nia laran tuir Seksaun 19 hateten,  maka Jerente iha 
opiniaun katak, iha sirkunstánsia sira-ne’e nia laran, dadur ne’e halo tiha ona sala ida tuir 
lei seluk ne’ebe la’os iha Regulamentu ida-ne’e nia laran, nia tenki rekuza atu kontinua 
ho audiénsia ne’e no halo hodi lia ne’e refere bá Promotór Públiku relevante. 
 

Seksaun 26 
Rejistu Kastigu Nian 

 
26.1 Bainhira fó kastigu ida kona-ba sala hasoru disiplina nian, Jerente sei hakerek, iha 

Livru Kastigu nian, testamentu ida kona-ba natureza sala nian, loron ne’ebe halo 
sala ne’e, ema ne’ebe halo sala ne’e nia naran no kastigu ne’ebe fó bá nia no tenki 
asina no hakerek loron entrada nian. 

26.2 Jerente hosi Instituisaun Penal sei haruka hamutuk bá Direktór detalle rejistu nian 
ne’ebe hakerek iha Livru Kastigu laran. 

26.3 Rejistu sira ne’ebe hakerek iha Livru Kastigu nian tenki sujeitu bá regra 
konfidensialidade nian tuir Seksaun 12.4 no 12.5 haruka. 

 

Seksaun 27 
Restrisaun 



 

27.1 Ho prejuízu-laek bá podér ruma ne’ebe maka fó bá nia, Jerente hosi Instituisaun 
Penal ida bele fó autorizasaun no orden bá restrisaun dadur ida nian bainhira, iha 
Jerente nia opiniaun, presiza halo duni restrisaun ne’e: 

(a) atu evita dadur ne’e halo kanek bá nia an rasik ka bá ema seluk, no tuir 
mai husu konsellu médiku nian; 

(b) atu evita dadur ne’e halai wainhira nia la’o ba-mai hosi Instituisaun Penal. 

27.2 Se uza karik restrisaun kona-ba dadur ida iha periodu ne’ebe la pára iha liu oras 4 
nia laran, tenki fó hatene hamutuk bá Direktór kona-ba uzu no sirkunstánsia 
(restrisaun ne’e nian), no tenki hato’o lia ne’e bá doutor ida hodi halo revizaun ba.  

27.3 Tenki uza de’it restrisaun tuir Seksaun ida-ne’e iha sirkunstánsia sira ne’ebe 
hakerek iha Subseksaun 27.1 no nia periodu labele dada liu tempu ne’ebe presiza 
atu to’o propózitu sira ne’ebe hakerek iha Seksaun ida-ne’e no labele uza nia 
hanesan kastigu ida. 

Seksaun 28 
Uzu Forsa nian iha Violasaun Grave bá Seguransa 

 

28.1 Wainhira Direktór hanoin katak iha violasaun grave ida ne’ebe mosu tiha ona ka 
atu mosu hasoru orden ka seguransa Instituisaun Penal ninian tuir Regulamentu 
ida-ne’e, no wainhira la’iha meiu justu seluk atu kontrola situasaun, Direktór bele 
fó orden atu uza forsa hasoru dadur ruma maibe uza forsa ne’ebe maka presiza 
atu harii fali orden no seguransa iha instituisaun nia laran.  Tenki uza de’it forsa 
letál hanesan rekursu ida ikus liu. 

28.2 Molok uza forsa tuir Seksaun ida-ne’e hateten, tenki tuir etapa sira, ne’ebe prátiku 
liu iha nia sirkunstánsia, fó orden nesesáriu atu restaura ka haree katak iha orden 
no seguransa iha instituisaun no fó avizu kona-ba konsekuénsia sira se la hala’o 
tuir orden sira-ne’e. 

 
Seksaun 29 

Medida sira bá Dadur sira nia Protesaun 

 

29.1 Jerente hosi Instituisaun Penal ida bele fó autorizasaun atu uza dadur-fatin ketak 
ida iha kadeia laran ne’ebe iha ahi-oan no anin-hirin hodi bele fó protesaun bá 
ema ida atu labele halo aat bá nia an rasik no bá dadur sira seluk. 

29.2 Tenki uza de’it dadur-fatin ketak bá protesaun nian iha periodu ne’ebe dadur ne’e 
reprezenta perigu bá nia an rasik ka bá dadur sira seluk,  ne’ebe labele liu loron 
hitu iha naran kazu ida. 



29.3 Dadur ida ne’ebe sujeitu atu hela iha dadur-fatin ketak iha direitu atu simu 
ezaminasaun hosi doutor (pratikante medisina nian) ida ne’ebe, ho baze iha 
medisina, bele halo rekomendasaun hodi husu bá Jerente atu hasai dadur ne’e 
hosi dadur-fatin. 

 
Seksaun 29 

Hasai no Transfere Dadur sira 
 

29.1 Sujeitu bá dispozisaun sira hosi lei sira seluk no tuir diretiva hosi Direktór 
Instituisaun Penal ida nian, bele transfere bá fatin seluk dadur ida ne’ebe tama iha 
kadeia tuir lei, desde ke transferensia ne’e di’ak bá dadur ne’e nia interese ka bá 
orden no seguransa instituisaun ninian ka bá dadur seluk sira nia interese di’ak. 

29.2 Bele hasai naran dadur ida hosi instituisaun no lori bá fatin seluk tamba propózitu 
judisial sira. 

29.3 Labele hasai dadur ida hosi Instituisaun Penal ida tuir Subseksaun 29.2 so se iha 
orden ida ne’ebe iha asinatura hosi Rejistrador Tribunal nian, Juis ida ka 
Investigadór ida ka Promotór ida ne’ebe fó orden bá Jerente Instituisaun Penal 
nian atu lori dadur ne’e bá fatin ida tamba propózitu judisial sira. 

29.4 Wainhira haree katak dadur ida presiza tratamentu médiku, sirúrjiku, ka dental ka 
tuir konsellu hosi doutor ida, bele hasai dadur ne’e ka tuir Jerente instituisaun nia 
diretiva lori bá hospital ka fatin seluk di’ak ho propózitu atu halo ezaminasaun ka 
tratamentu. 

29.5 Bainhira transfere dadur ida hosi Instituisaun Penal ida ba ida seluk, Jerente tenki, 
ho dadur nia konsentimentu no lais kedas, hato’o informasaun bá dadur nia 
família ka nia belun sira no rejista lia ne’e iha Rejistu Transferénsia nian ka iha 
data prosesora eletróniku. 

29.6 Iha naran kazu ida ne’ebe hasai dadur ida hosi Instituisaun Penal ida tanba razaun 
ruma tuir Seksaun ida ne’e hateten, tenki konsidera nafatin dadur ne’e hanesan nia 
iha kustódia legal Jerente nian bainhira nia la iha instituisaun laran no razaun sira 
tanba sá hasai nia, autoridade no intensaun no hosi ida-ne’e bainhira apropriadu, 
no tenki hakerek durasaun tempu ne’ebe hasai nia iha rejistu kona-ba ne’e nia 
laran.  

29.7 Sempre ke hasai dadur ida hosi Instituisaun Penal ida, ne’ebe prátiku liu, tenki  
taka nia hosi públiku nia oin no fó protesaun bá nia hosi lia-tolok ka respeitu-laek. 

 

 

 



 
Seksaun 30 

Podér Ezaminasaun Médiku no Tratamentu 
 
 Sempre ke dadur ida la hatán atu simu: 
 

(a) ezaminasaun médiku molok atu tama ka tama tiha ona iha Instituisaun 
Penal ida; 

(b) ezaminasaun médiku ne’ebe Jerente hosi Instituisaun Penal husu; ka 

(c) tratamentu médiku ka ezaminasaun no doutor ne’ebe atende bá nesesidade 
médiku sira Instituisaun Penal nian iha opiniaun katak dadur eh ema seluk 
nia vida ka saude bele hetan perigu boot tanba rekuza ida-ne’e; 

doutor ka Jerente bele uza eh fó diretiva atu uza forsa ne’ebe presiza atu halo 
dadur ne’e simu duni tratamentu ka ezaminasaun. 
 

Seksaun 31 
Prende Dadur ida ne’ebe Subar hosi Lei 

 
Polisia ida ka naran Ofisial Kadeia nian ida la presiza prokurasaun atu bele prende dadur 
ida ne’ebe halai hosi lei, no bele lori nia bá naran fatin ida ne’ebe bele dadur nia ba tuir 
lei. 

Seksaun 32 
Kompensasaun bá Sasan hirak ne’ebe Dadur Fujitivu sira Halo-Aat 

 

32.1 Dadur ida ne’ebe iha prosesu halai nia laran ka ne’ebe buka atu halai-sai hosi 
Instituisaun Penal ida ka kustodia halo aat ka halakon sasan reál ruma ka sasan 
pesoál tenki sujeitu bá kompensasaun kompletu bá sasán ne’ebe lakon no aat nia 
na’in. 

32.2 Tuir Seksaun ida- ne’e, parte ne’ebe afetadu bele hato’o nia reklamasaun bá 
jurisdisaun kompetente Tribunal nian kona-ba compensasaun no tenki sujeitu bá 
prosedimentu ne’ebe ketak. 

 
Seksaun 33 

Dadur sira nia Demisaun 
 

33.1 Jerente hosi Instituisaun Penal ida tenki responsavel bá dadur ida ne’ebe mak atu 
sai, iha kedas momentu molok dadur ne’e atu sai husi kadeia. 

33.2 Dadur hotu-hotu, molok sira sai, tenki simu ezaminasaun hosi doutor ida, no la 
iha dadur ida maka bele sai bainhira nia moras todan ka ne’ebe iha perigu so se 
nia rasik husu no iha kazu naran ida dadur sira-ne’e labele hela iha kadeia laran 
liu semana rua bainhira sira nia sentensa ramata tiha. 



33.3 Bainhira to’o tempu atu ramata kastigu, Jerente Instituisaun Penal tenki haree 
katak dadur ne’e simu fila duni nia sasán hotu ne’ebe hasai bainhira nia tama iha 
kadeia ka iha altura seluk, inklui mós osan ne’ebe bele deve bá dadur kona-ba 
serbisu ne’ebe nia halo iha programa ne’ebe hala’o iha kadeia laran. 

 
PARTE IV – MISELANEA SIRA 

 
Seksaun 34 

Ofensa Jerál Sira 
 
34.1 Ema ida ne’ebe haruka, lori mai ka buka dalan ruma atu hatama eh halo maneira 

atu hatama buat ruma iha Instituisaun Penal ka buka atu haruka, lori mai eh buka 
dalan ruma atu hatama buat ruma iha instituisaun nia laran: 

 

(a) ho intensaun rasik atu sobu orden, seguransa ka administrasaun di’ak 
Instituisaun Penal nian; ka 

(b) ne’ebe buat ne’e bele halo orden, seguransa ka administrasaun di’ak 
Instituisaun Penal nian tama iha perigu, 

halo sala ida no tenki sujeitu atu simu kastigu tuir Seksaun 35 Regulamentu ida-
ne’e nian. 

34.2 Ema ruma ne’ebe la’iha lisensa hosi Jerente ka Direktór, haruka, lori mai ka buka 
dalan ruma atu lori, hasai ka halo maneira atu lori eh hasai hosi Instituisaun 
Penal, buat ruma ne’ebe nia la’iha ho nia bainhira nia tama iha Instituisaun Penal, 
halo sala ida no tenki sujeitu atu simu kastigu tuir Seksaun 35 Regulamentu ida- 
ne’e nian. 

34.3 Ema ruma ne’ebe, ho propózitu sira atu buka hetan lisensa atu haruka, lori mai ka 
hasai buat ruma hosi Instituisaun Penal, hatene daudaun katak nia halo testamentu 
falsu ida ka reprezentasaun ida eh nia rasik hatene katak nia fó informasaun falsu 
kona-ba lia ida halo sala ida no tenki sujeitu atu simu kastigu tuir Seksaun 35 
Regulamentu ida-ne’e nian. 

34.4 Ema ruma ne’ebe la’iha lisensa hosi Jerente, tama iha Instituisaun Penal ida, ka 
hasai retratu bá dadur, eh buka atu tama iha instituisaun ka atu hasai retratu nia 
halo sala ida no tenki sujeitu atu simu kastigu tuir Seksaun 35 Regulamentu ida- 
ne’e nian. 

34.5 Ema ruma ne’ebe hafoer fatin sira besik Instituisaun Penal nian eh nia laran ka 
besik fatin seluk ne’ebe dadur sira iha ne’ebá ka subar eh husik buat ida iha fatin 
ruma ho intensaun atu dadur ida hetan ka simu buat ne’e halo sala ida no tenki 
sujeitu atu simu kastigu tuir Seksaun 35 Regulamentu ida-ne’e nian. 

34.6 Seksaun ida-ne’e la aplika bá dadur sira. 



 
Seksaun 35 

Kastigu bá Sala Jerál Sira 
 

Ema ruma ne’ebe hetan sala kona-ba sala ida tuir Seksaun 34 Regulamentu ida- ne’e nian 
tenki sujeitu bá kadeia to’o períodu ida la liu tinan lima eh selu multa ida ne’ebe la liu 
$1,000.00 ka buat rua ne’e hotu,  kadeia no multa. 
 

Seksaun 36 
Podér atu halo Proposta ba Regra Sira 

 

36.1 Membru Gabinete ba Justisa bele liu hosi Gabinete atu halo proposta ida bá 
Administrador Tranzitóriu kona-ba regra sira ne’ebe atu adota hosi Diretiva ida 
ne’ebe iha asuntu sira hotu-hotu ne’ebe presiza ka permiti tuir Regulamentu ida-
ne’e ka ne’ebe presiza no konveniente atu preskreve hodi fó efeitu bá 
Regulamentu ida-ne’e nia objetivu. 

36.2 La halo limitasaun bá jeneralidade dispozisaun sira iha Subseksaun 36.1, Membru 
Gabinete ba Justisa nian bele halo proposta kona-ba regra sira tuir mai ne’e: 

(a) halo provizaun bá Instituisaun Penal sira nia orden, seguransa, no 
administrasaun di’ak; 

(b) halo provizaun bá dadur sira nia protesaun, seguransa, detensaun humanu 
iha Instituisaun Penal sira; 

(c) preskreve prerekizitu sira atu kontrata no kondisaun kontratu nian bá 
Ofisial Kadeia sira nian tuir Seksaun 7 Regulamentu ida-ne’e haruka no 
harii postu bá Ofisial Kadeia sira nian no haree bá sira nia promosaun; 

(d) hala’o preskrisaun kona-ba podér sira no Ofisial Kadeia sira nia knaar; 

(e) halo preskrisaun kona-ba dadur sira nia klasifikasaun, separasaun, 
segregasaun (haketak), dieta, instrusaun, tratamentu, serbisu, disiplina, 
tratamentu médiku no seluk;  

(f) halo regulamentu kona-ba hasai sasukat sira, marka dijitál, ka prosesu 
identifikasaun seluk sira no halo rejistu kona-ba sasán sira-ne’e no detalle 
seluk hosi dadur sira; 

(g) fó oportunidade atu fa’an ka rai didi’ak propriedade ne’ebe ema la ba foti, 
so’e hela ka la reklama ne’ebe husik iha Instituisaun Penal no rai didi’ak 
osan-funan ne’ebe mai hosi sasán fa’an nian; 

(h) halo regulamentu kona-ba propriedade ne’ebe bele rai iha Instituisaun 
Penal lori dadur ida nia naran; 



(i) fó tan podér no knaar ema ida nian ne’ebe Administrador Tranzitóriu hili 
tuir Regulamentu ida-ne’e atu halo inkéritu no relatoriu kona-ba lia ruma, 
insidente ka akontensimentu ne’ebe iha relasaun ho Instituisaun Penal. 

(j) Halo regulamentu kona-ba dadur mane no feto sira, dadur juveníl no 
adultu (ema boot) sira no dadur ne’ebe simu ona sira nia sentensa no sira 
ne’ebe seidauk hetan tesi-lia. 

(k) Halo regulamentu kona-ba tratamentu bá dadur sira ne’ebe hein bá tesi-
lia; 

(l) Halo regulamentu kona-ba provizaun avizu sira nian bá dadur sira ne’ebe 
hetan akuzasaun kona-ba sala sira hasoru disiplina; 

(m) Halo regulamentu kona-ba admisaun, hasai hosi kustódia ka hasai dadur 
sira; 

(n) Halo regulamentu kona-ba admisaun vizita sira nian bá Instituisaun Penal, 
prosedimentu kona-ba halo revista nian, no organiza reuniaun sira. 

(o) Halo regulamentu kona-ba dadur sira haruka no simu karta; 

(p) Halo regulamentu kona-ba programa reforma nian, reabilitasaun no 
liberdade kondisionál ne’ebe bele harii; no 

(q) Lia seluk sira kona-ba administrasaun apropriadu Instituisaun Penal nian 
tuir Regulamentu ida-ne’e. 

36.3 Bainhira halo proposta kona-ba regra sira tuir Seksaun ida ne’e, sei fó 
konsiderasaun ne’ebe presiza kona-ba dispozisaun sira Seksaun 2 nian hosi 
Regulamentu ida-ne’e. 

36.4 Regra ruma ne’ebe halo iha Seksaun ida-ne’e bele aplika bá Instituisaun Penal 
sira ka bá kategoria ida instituisaun sira nian eh iha jerál bá dadur hotu-hotu ka bá 
kategoria espesífiku ida eh kategoria sira dadur sira nian. 

 
Seksaun 37 

Fundu no Tulun Tékniku 
 

 ETTA tenki fó fundus bá Instituisaun Penal hotu-hotu nia operasaun tuir 
Regulamentu ida-ne’e no tanen tékniku bá Serbisu Kadeia nian. 
 
 
 
 
 
 



Seksaun 38 
Revogasaun 

 
 Lei No. 12/1995 Repúblika Indonesia nian kona-ba Medida Korreksional sira no 
lei sira seluk husi Repúblika Indonesia nian ne’ebe bele aplika kona-ba Medida 
Korreksional tenki hasai tiha (revoga) husi meiu ida-ne’e. 
 

Seksaun 39 
Tama iha Vigor 

 
 

 Regulamentu ida-ne’e tenki tama iha vigor iha loron 28 fulan Agostu tinan 2001, 
desde ke, de kualkér maneira, paragrafu ba-dala-rua Seksaun 2.2 (g) nian tenki tama iha 
vigor iha loron 28 fulan Fevereiru tinan 2002. 

 

  Sergio Vieira de Mello 

  Administrador Tranzitóriu 

 


